
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৬]
কুরু পাণ্ডব
৮৫



৬




 পাণ্ডবগণের অজ্ঞাতবাসের বৎসর সমাগত হইলে রাজা দুর্য্যোধন তাঁহাদের অনুসন্ধানার্থে দেশবিদেশে চর প্রেরণ করিলেন। তাহারা নানা গ্রাম নগর ও রাষ্ট্রে বিফল পরিভ্রমণ করিয়া অবশেষে বৎসরের অল্পমাত্র অবশিষ্ট থাকিতে হস্তিনাপুরে প্রত্যাগত হইল। রাজা দুর্য্যোধনের সভায় দ্রোণ কর্ণ কৃপ ভীষ্ম ও মহারথ ত্রিগর্ত্তরাজ সমাসীন আছেন, এমন সময়ে চরগণ উপস্থিত হইয়া কৃতাঞ্জলি-পুটে নিবেদন করিল—

 মহারাজ! আমরা অপ্রতিহত-যত্নসহকারে দুরবগাহ অরণ্যানী ও গিরিশিখর, জনাকীর্ণ প্রদেশ ও অরাতিগণের রাজধানী তন্ন তন্ন করিয়া অনুসন্ধান করিলাম, কিন্তু পাণ্ডবগণের কোন সংবাদ পাইলাম না।

 মহারাজ! আর এক সংবাদ প্রদান করি শ্রবণ করুন। মৎস্য রাজ্যের এক প্রবল পরাক্রাপ্ত সেনাপতি কীচক এবং তাঁহার মহাবল আত্মীয়বর্গ রাত্রিযােগে গন্ধর্ব্বকর্তৃক নিহত হইয়াছেন।

 তখন কর্ণ কহিলেন—

 মহারাজ! যাহারা পাণ্ডবগণকে বিশেষরূপে অবগত আছে, এমন কতিপয় ছদ্মবেশী ধূর্ত্ত লােককে প্রত্যেক জনপদ গােষ্ঠী তীর্থ ও আকরে প্রেরণ কর। তাহারা পুনরায় নদী কুঞ্জ গ্রাম নগর আশ্রম ও গিরিগুহায় অনুসন্ধান করুক।

	        এই পাতাটি অন্য কোনো ভাষায় উপলব্ধ নয়।

				 এই পাতা শেষ সম্পাদিত হয়েছে ১৬:৪৩টার সময়, ২ অক্টোবর ২০২১ তারিখে।
	বিষয়বস্তু CC BY-SA 4.0-এর আওতায় প্রকাশিত যদি না অন্য কিছু নির্ধারিত থাকে।

